
  

 

13970/26     

 ECOFIN.2.B  MT 
 

 

 
Kunsill  
tal-Unjoni Ewropea 

 

 

Brussell, 2 ta' Ottubru 2026 
(OR. en) 

 
 

13970/26 
 

 
 

 
FISC 327 
ECOFIN 1259 

Fajl Interistituzzjonali: 
2026/0292 (CNS) 

 

 

 

PROPOSTA 

minn: Is-Segretarju Ġenerali tal-Kummissjoni Ewropea, iffirmata mis-Sa 
Martine DEPREZ, Direttur 

data meta waslet: 1 ta' Ottubru 2026 

lil: Is-Sa Thérèse BLANCHET, Segretarju Ġenerali tal-Kunsill tal-Unjoni 
Ewropea 

Nru dok. Cion: COM(2026) 515 final 

Suġġett: Proposta għal 
DIRETTIVA TAL-KUNSILL 
li temenda d-Direttiva 2006/112/KE rigward l-estensjoni tal-perjodu ta’ 
applikazzjoni tal-mekkaniżmu tar-reverse charge fakultattiv fir-rigward ta’ 
provvisti ta’ ċerti oġġetti u servizzi suxxettibbli għall-frodi u tal-
Mekkaniżmu ta’ Reazzjoni Rapida kontra l-frodi tal-VAT 

 

Id-delegazzjonijiet isibu mehmuż id-dokument COM(2026) 515 final. 

 

Mehmuż: COM(2026) 515 final



 

MT   MT 

 

 

 
IL-KUMMISSJONI 
EWROPEA  

Brussell, 1.10.2026  
COM(2026) 515 final 

2026/0292 (CNS) 

 

Proposta għal 

DIRETTIVA TAL-KUNSILL 

li temenda d-Direttiva 2006/112/KE rigward l-estensjoni tal-perjodu ta’ applikazzjoni 

tal-mekkaniżmu tar-reverse charge fakultattiv fir-rigward ta’ provvisti ta’ ċerti oġġetti 

u servizzi suxxettibbli għall-frodi u tal-Mekkaniżmu ta’ Reazzjoni Rapida kontra l-frodi 

tal-VAT 

MEMORANDUM TA’ SPJEGAZZJONI 

1. KUNTEST TAL-PROPOSTA 

• Raġunijiet u objettivi tal-proposta 

L-għan tal-proposta attwali għal Direttiva li temenda d-Direttiva tal-Kunsill 2006/112/KE tat-

28 ta’ Novembru 2006 dwar is-sistema komuni ta’ taxxa fuq il-valur miżjud (minn hawn ’il 

quddiem “id-Direttiva tal-VAT”) hu li testendi l-possibbiltà li: 1) l-Istati Membri japplikaw il-

mekkaniżmu tar-reverse charge (RCM) għall-ġlieda kontra l-frodi fil-provvisti tal-oġġetti u s-

servizzi inklużi fl-Artikolu 199a(1) tad-Direttiva tal-VAT u 2) il-Mekkaniżmu ta’ Reazzjoni 

Rapida (QRM), kif stabbilit fl-Artikolu 199b tad-Direttiva tal-VAT, jintuża għall-ġlieda 

kontra l-frodi permezz tal-applikazzjoni tal-RCM f’każijiet speċifiċi ħafna.  

Bħala regola ġenerali, l-Artikolu 193 tad-Direttiva tal-VAT jistipula li l-persuna taxxabbli li 

tforni oġġetti jew servizzi hija responsabbli għall-ħlas tal-VAT. Bħala deroga, l-RCM 

jippermetti li jinħatar id-destinatarju tal-provvista bħala l-persuna responsabbli għall-ħlas tal-

VAT dovuta. Skont dan l-RCM, il-VAT ma tiġix imposta lill-fornitur iżda tiġi kontabilizzata 

mill-konsumatur (persuna taxxabbli) fid-dikjarazzjoni tal-VAT tiegħu. Din il-VAT imbagħad 

tista’ titnaqqas f’dik l-istess dikjarazzjoni tal-VAT u għalhekk, peress li din il-persuna jkollha 

dritt sħiħ ta’ tnaqqis, ir-riżultat ikun newtrali għall-konsumatur. 

L-RCM jintuża fil-ġlieda kontra l-frodi u b’mod partikolari l-frodi Intra-Komunitarja 

b’Negozjant Nieqes (MTIC). Din it-tip ta’ frodi sseħħ meta negozjant jixtri oġġetti trasportati 

jew mibgħuta minn Stat Membru ieħor, permezz ta’ provvista eżentata mill-VAT, u jbigħhom 

lill-klijent bil-VAT inkluża fuq il-fattura. Wara li jkun irċieva l-ammont tal-VAT mingħand 

il-klijent, it-tali negozjant jgħib qabel ma jħallas il-VAT dovuta lill-awtoritajiet tat-taxxa. Fl-

istess ħin, il-klijent li jaġixxi b’intenzjonijiet tajbin, normalment ikun jista’ jnaqqas il-VAT li 

jkun ħallas lill-fornitur permezz tad-dikjarazzjoni tal-VAT tiegħu. 

L-RCM, ibbażat fuq l-Artikolu 199a tad-Direttiva tal-VAT, jippermetti lill-Istati Membri 

jiġġieldu l-frodi ta’ negozjant nieqes fl-oqsma sensittivi predefiniti fejn isseħħ is-soltu fit-

territorju tagħhom. L-applikazzjoni tal-Artikolu 199a hija fakultattiva għall-Istati Membri. 

Ladarba l-fornituri jkunu obbligati jużaw l-RCM għal tali provvisti domestiċi, dawn ma 

jkunux jistgħu jimponu l-VAT fuq il-fattura tagħhom. Imbagħad, dawn ma jirċevux l-ammont 

tal-VAT mingħand il-klijent tagħhom u, għaldaqstant tali negozjanti ma jkunux jistgħu jgħibu 

bl-ammont tal-VAT li jkunu rċevew. Il-QRM previst fl-Artikolu 199b tad-Direttiva tal-VAT 

huwa miżura eċċezzjonali li tippermetti lill-Istati Membri biex, f’każijiet ta’ emerġenza 

assoluta, jintroduċu b’ħeffa RCM temporanju għal provvisti ta’ oġġetti u servizzi f’setturi fejn 

tkun seħħet frodi għall-għarrieda u massiva, u li mhumiex elenkati fl-Artikolu 199a tad-

Direttiva tal-VAT. Din il-proċedura hija eċċezzjonali u estremament rapida peress li l-

Kummissjoni trid tirreaġixxi fi żmien xahar b’opinjoni negattiva jew b’konferma bil-miktub 

lill-Istat Membru li ma toġġezzjonax il-miżura. L-Istat Membru jista’ jadotta l-miżura speċjali 

tal-QRM mid-data minn meta jirċievi dik il-konferma. Permezz ta’ dan il-mekkaniżmu, l-

Istati Membri jistgħu jgħaqqdu l-perjodu meħtieġ biex jiksbu deroga “normali” skont l-

Artikolu 395 tad-Direttiva tal-VAT, li jista’ jieħu sa sitt xhur. Tali deroga teħtieġ proposta tal-

Kummissjoni u adozzjoni unanima mill-Kunsill. 

L-Artikolu 199a tad-Direttiva tal-VAT ġie introdott1 għall-perjodu tal-2010 sat-30 ta’ Ġunju 

2015 u ġie estiż għall-ewwel darba2, bl-emendi, sal-31 ta’ Diċembru 2018. L-Artikolu 199b 

tad-Direttiva tal-VAT ġie introdott3 għall-perjodu tal-2013 sal-31 ta’ Diċembru 2018. Kemm 

l-Artikolu 199a kif ukoll l-Artikolu 199b tad-Direttiva tal-VAT ġew sussegwentement estiżi4 

sat-30 ta’ Ġunju 2022 sabiex jikkoinċidu mad-data inizjalment prevista meta l-hekk imsejħa 

“sistema definittiva tal-VAT”, sistema aktar sempliċi u reżistenti għall-frodi għall-kummerċ 

intra-Unjoni tal-oġġetti, kellha tidħol fis-seħħ5. Peress li n-negozjati dwar dik is-sistema 

definittiva kienu għadhom għaddejjin sa dik id-data inizjali u fid-dawl ta’ rapport preċedenti 

tal-Kummissjoni dwar l-effetti tal-artikoli msemmijin6, il-miżuri reġgħu ġew estiżi sal-31 ta’ 

Diċembru 20267. Madankollu, dawn in-negozjati ma wasslux għal ftehim, u l-Kummissjoni 

finalment irtirat il-proposti tagħha fil-qafas tal-Programm ta’ Ħidma tagħha għall-20258.  

Sadanittant, u f’konformità mal-Pjan ta’ Azzjoni dwar it-Taxxa9, il-Kummissjoni żviluppat 

pakkett ta’ modernizzazzjoni tal-VAT, li jqis l-opportunitajiet offruti mit-teknoloġiji diġitali 

taħt l-intestatura “Il-VAT fl-Era Diġitali” (ViDA). Dan il-pakkett, adottat mill-Kunsill fl-11 

ta’ Marzu 202510, fih tliet partijiet differenti li waħda minnhom hija l-hekk imsejħa Rekwiżiti 

ta’ Rapportar Diġitali (DRR). Skont din id-DRR, sa Lulju 2030 it-tranżazzjonijiet 

transfruntieri tal-UE, fir-rigward tal-oġġetti kif ukoll tas-servizzi jeħtieġu rapportar diġitali 

kważi fil-ħin reali minn persuni taxxabbli u li b’mod obbligatorju jintużaw fatturi elettroniċi 

strutturati b’format standard tal-UE. Dan se jiġi kkombinat mal-obbligi eżistenti, jew li 

 
1 Id-Direttiva tal-Kunsill 2010/23/UE tas-16 ta’ Marzu 2010 li temenda d-Direttiva 2006/112/KE dwar is-

sistema komuni ta’ taxxa fuq il-valur miżjud, fir-rigward ta’ applikazzjoni fakultattiva u temporanja tal-

mekkaniżmu tar-reverse charge fir-rigward tal-fornimenti ta’ ċerti servizzi suxxettibbli għal frodi (ĠU L 

72, 20.3.2010, p. 1–2). 
2 Id-Direttiva tal-Kunsill 2013/43/UE tat-22 ta’ Lulju 2013 li temenda d-Direttiva 2006/112/KE dwar is-

sistema komuni ta’ taxxa fuq il-valur miżjud, rigward applikazzjoni fakultattiva u temporanja tal-

mekkaniżmu tar-reverse charge fir-rigward ta’ fornimenti ta’ ċerti prodotti u servizzi li jistgħu jkunu 

soġġetti għal frodi (ĠU L 201, 26.7.2013, p. 4–6). 
3 Id-Direttiva tal-Kunsill 2013/42/UE tat-22 ta’ Lulju 2013 li temenda d-Direttiva 2006/112/KE dwar is-

sistema komuni ta’ taxxa fuq il-valur miżjud fir-rigward ta’ Mekkaniżmu ta’ Reazzjoni Rapida kontra l-

frodi tal-VAT (ĠU L 201, 26.7.2013, p. 1). 
4 Id-Direttiva tal-Kunsill (UE) 2018/1695 tas-6 ta’ Novembru 2018 li temenda d-Direttiva 2006/112/KE 

dwar is-sistema komuni ta’ taxxa fuq il-valur miżjud fir-rigward tal-perijodu ta’ applikazzjoni tal-

mekkaniżmu tar-reverse charge fakultattiv fir-rigward ta’ provvisti ta’ ċerti merkanzija u servizzi 

suxxettibbli għall-frodi u tal-Mekkaniżmu ta’ Reazzjoni Rapida kontra l-frodi tal-VAT (ĠU L 282, 

12.11.2018, p. 5-7). 
5 Il-Proposta għal Direttiva tal-Kunsill li temenda d-Direttiva 2006/112/KE fir-rigward tal-

armonizzazzjoni u s-simplifikazzjoni ta’ ċerti regoli tas-sistema tat-taxxa fuq il-valur miżjud u li 

tintroduċi s-sistema definittiva għat-tassazzjoni tal-kummerċ bejn l-Istati Membri, COM(2017) 569 

final. 

Il-Proposta għal Direttiva tal-Kunsill li temenda d-Direttiva 2006/112/KE rigward l-introduzzjoni ta’ 

miżuri tekniċi dettaljati għat-tħaddim ta’ sistema definittiva tal-VAT għat-tassazzjoni ta’ kummerċ bejn 

l-Istati Membri, COM(2018)329 final. 
6 Ir-Rapport tal-Kummissjoni tat-8 ta’ Marzu 2018 lill-Kunsill u lill-Parlament Ewropew dwar l-effetti 

tal-Artikoli 199a u 199b tad-Direttiva tal-Kunsill 2006/112/KE dwar il-ġlieda kontra l-frodi, 

COM(2018) 118 final. 
7 Id-Direttiva tal-Kunsill (UE) 2022/890 tat-3 ta’ Ġunju 2022 li temenda d-Direttiva 2006/112/KE 

rigward l-estensjoni tal-perjodu ta’ applikazzjoni tal-mekkaniżmu tar-reverse charge fakultattiv fir-

rigward ta’ provvisti ta’ ċerti oġġetti u servizzi suxxettibbli għall-frodi u tal-Mekkaniżmu ta’ Reazzjoni 

Rapida kontra l-frodi tal-VAT (ĠU L 155, 8.6.2022, p. 1–2). 
8 Il-Komunikazzjoni tal-Kummissjoni tal-11 ta’ Frar 2025 lill-Parlament Ewropew, lill-Kunsill, lill-

Kumitat Ekonomiku u Soċjali Ewropew u lill-Kumitat tar-Reġjuni - Il-programm ta’ ħidma tal-

Kummissjoni 2025, COM(2025) 45 final. 
9 Il-Komunikazzjoni tal-Kummissjoni lill-Parlament Ewropew u lill-Kunsill - Pjan ta’ Azzjoni għal 

tassazzjoni ġusta u sempliċi li tappoġġa l-Istrateġija ta’ Rkupru, COM(2020) 312 final. 
10 Ara: Adoption of the VAT in the Digital Age package — Taxation and Customs Union 

https://taxation-customs.ec.europa.eu/news/adoption-vat-digital-age-package-2025-03-11_en?prefLang=mt

għandhom jiġu żviluppati, ta’ rapportar tat-tranżazzjonijiet diġitali domestiċi fil-ħin reali tal-

Istati Membri (li sal-1 ta’ Jannar 2035 iridu jkunu ġew allinjati mal-istandards tal-UE). L-

awtoritajiet tat-taxxa sussegwentement, minn Lulju 2030 ’il quddiem, se jkollhom aċċess għal 

informazzjoni bbażata fuq it-tranżazzjonijiet, inkluż id-dettalji bankarji, permezz tal-hekk 

imsejħa VIES ċentrali, ċentru ġdid u ċentralizzat għar-rapportar transfruntier online u għall-

identifikazzjoni tal-kontribwenti. Dan se jippermetti lill-Istati Membri jintensifikaw il-ġlieda 

kontra l-frodi u, b’mod partikolari, il-frodi MTIC. Fl-istess ħin, il-pakkett jippermetti lill-Istati 

Membri li saħansitra mill-2025 jintroduċu obbligi domestiċi tal-fatturazzjoni elettronika, 

possibbilment akkumpanjati minn obbligu ta’ rapportar, u b’hekk ikopru l-istess livell ta’ 

informazzjoni disponibbli għall-provvisti domestiċi.   

Sakemm tali sistema tidħol fis-seħħ fl-1 ta’ Lulju 2030, huwa raġonevoli u prudenti li l-

Artikoli 199a u 199b tad-Direttiva tal-VAT jiġu estiżi biex dawn il-miżuri jinżammu fis-seħħ, 

minkejja li jidderogaw mill-prinċipji ġenerali tal-VAT.  

• Konsistenza mad-dispożizzjonijiet eżistenti fil-qasam ta’ politika kkonċernat 

Kif spjegat, il-mument meta qed issir l-estensjoni tal-Artikoli 199a u 199b tad-Direttiva tal-

VAT huwa konsistenti mad-dħul fis-seħħ tad-DRR bħala parti mill-pakkett tal-VAT fl-Era 

Diġitali. 

• Konsistenza ma’ politiki oħra tal-Unjoni 

Taħt il-kappa tal-RCM, l-Artikolu 199a tad-Direttiva tal-VAT ikopri, fost l-oħrajn, l-iskambju 

tal-UE fil-kwoti tal-emissjonijiet tal-gassijiet serra (ETS). Minħabba l-ammonti involuti, 

huwa essenzjali li l-ETS tkun aktar protetta mill-frodi tal-VAT u, b’mod partikolari, fid-dawl 

tal-estensjoni għall-hekk imsejħa sistema ETS2. 

2. BAŻI LEGALI, SUSSIDJARJETÀ U PROPORZJONALITÀ 

• Bażi legali 

Id-Direttiva temenda d-Direttiva tal-VAT abbażi tal-Artikolu 113 tat-Trattat dwar il-

Funzjonament tal-Unjoni Ewropea.  

Peress li l-proposta testendi l-applikazzjoni ta’ ċerti dispożizzjonijiet tad-Direttiva, hija 

meħtieġa emenda tad-Direttiva tal-VAT.  

• Sussidjarjetà (għall-kompetenza mhux esklużiva)  

Skont il-prinċipju tas-sussidjarjetà kif stipulat fl-Artikolu 5(3) tat-Trattat dwar l-Unjoni 

Ewropea, azzjoni fil-livell tal-Unjoni tista’ tittieħed biss jekk l-għanijiet previsti ma jkunux 

jistgħu jinkisbu b’mod sodisfaċenti mill-Istati Membri waħedhom u, għalhekk, minħabba l-

iskala jew l-effetti tal-azzjonijiet proposti, ikunu jistgħu jinkisbu aħjar mill-Unjoni. 

L-objettiv tal-ġlieda kontra l-frodi permezz tal-applikazzjoni tal-RCM u l-possibbiltà li jintuża 

l-QRM fil-ġlieda kontra frodi għall-għarrieda u massiva, jista’ jintlaħaq l-aħjar fil-livell tal-

Unjoni u jsib il-bażi legali speċifika fid-Direttiva tal-VAT. Għalhekk, l-estensjoni ta’ dawn il-

miżuri teħtieġ emenda tad-Direttiva tal-VAT.  

• Proporzjonalità 

Minħabba l-natura fakultattiva u temporanja tal-miżuri estiżi, il-proposta hija proporzjonata 

mal-għan mixtieq, jiġifieri l-ġlieda kontra l-frodi f’ċerti provvisti ta’ oġġetti u servizzi, u li l-

Istati Membri jingħataw l-għajnuna biex jindirizzaw każijiet ta’ frodi tal-VAT għall-għarrieda 

u massiva.  

• Għażla tal-istrument 

Qed tiġi proposta Direttiva biex tiġi emendata d-Direttiva tal-VAT.  

3. RIŻULTATI TAL-EVALWAZZJONIJIET EX POST, TAL-

KONSULTAZZJONIJIET MAL-PARTIJIET IKKONĊERNATI U TAL-

VALUTAZZJONIJIET TAL-IMPATT 

• Evalwazzjonijiet ex post/kontrolli tal-idoneità tal-leġiżlazzjoni eżistenti 

Fil-mument tat-tieni estensjoni, il-Kummissjoni ppreżentat rapport dwar il-funzjonament u l-

effetti tal-mekkaniżmu tar-reverse charge b’rabta mal-Artikoli 199a u 199b tad-Direttiva tal-

VAT11 u f’dak il-mument ikkonkludiet li l-miżuri f’dawn l-Artikoli kienu utli għall-ġlieda 

kontra l-frodi. 

• Konsultazzjonijiet mal-partijiet ikkonċernati 

Għal din l-estensjoni, fis-6 ta’ Marzu 2026 intbagħat kwestjonarju li wiġbuh l-Istati Membri 

kollha, biex jiġi vvalutat l-użu attwali tal-RCM u biex jiġi mistoqsi jekk, abbażi tal-esperjenza 

fil-livell nazzjonali, ikunx utli li l-RCM u l-QRM jiġu estiżi għal perjodu limitat ieħor.  

Abbażi tat-tweġibiet, jidher li l-Istati Membri kollha (ħlief Malta) japplikaw l-RCM fir-

rigward ta’ mill-inqas kategorija waħda tal-Artikolu 199a tad-Direttiva tal-VAT. Tnejn u 

għoxrin Stat Membru japplikaw l-RCM għall-iskambju tal-kwoti tal-emissjonijiet tal-gassijiet 

serra (ETS) u għalhekk hija l-aktar kategorija użata. Imbagħad, f’ordni dixxendenti, l-użu tal-

RCM jiġi applikat għall-kategorija tal-mowbajls (ħmistax-il Stat Membru), unitajiet oħrajn 

għall-konformità mad-Direttiva dwar l-iskambju tal-kwoti tal-emissjonijiet (erbatax-il Stat 

Membru), il-konsols tal-logħob, it-tablets u l-laptops (erbatax-il Stat Membru), l-apparati 

b’ċirkwit integrat (tnax-il Stat Membru), il-gass u l-elettriku fornuti lil negozjanti taxxabbli 

(tnax-il Stat Membru), il-metalli mhux maħdumin u semi-maħdumin (tnax-il Stat Membru), 

iċ-ċertifikati tal-gass u tal-elettriku (għaxar Stati Membri), iċ-ċereali u l-għelejjel industrijali 

(sitt Stati Membri), is-servizzi tat-telekomunikazzjoni (ħames Stati Membri).  

Erbgħa u għoxrin Stat Membru ddikjaraw li l-RCM, kif applikat f’pajjiżhom, huwa utli għall-

ġlieda kontra l-frodi.  

Għalkemm qatt ma użawh fil-prattika, tmintax-il Stat Membru jidhrilhom li l-QRM xorta jkun 

utli jekk jinżamm kif inhu jew f’forma kemxejn emendata. 

• Ġbir u użu tal-għarfien espert 

B’mod separat mill-ħidma tal-Kummissjoni f’dan il-qasam, fit-22 ta’ Ġunju 2026 is-Servizz 

ta’ Riċerka tal-Parlament Ewropew (EPRS) ippubblika studju komprensiv rigward l-

implimentazzjoni, l-impatt, l-effettività, u r-rilevanza futura tal-mekkaniżmu tar-reverse 

charge tal-VAT fl-UE12. Dak l-istudju estern jirrakkomanda l-kontinwità tal-Artikoli 199a u 

199b wara l-2026, b’mod partikolari matul it-tranżizzjoni lejn il-qafas ViDA u kontrolli 

diġitali usa’ tal-VAT. Fl-istess ħin, l-istudju jissottolinja li l-użu kontinwu tal-mekkaniżmu 

 
11 Ir-Rapport tal-Kummissjoni tat-8 ta’ Marzu 2018 lill-Kunsill u lill-Parlament Ewropew dwar l-effetti 

tal-Artikoli 199a u 199b tad-Direttiva tal-Kunsill 2006/112/KE dwar il-ġlieda kontra l-frodi, 

COM(2018) 118 final.  
12 Ara: The implementation and impact of the VAT reverse charge mechanism in the EU 

https://www.europarl.europa.eu/RegData/etudes/STUD/2026/774719/EPRS_STU(2026)774719_EN.pdf

tar-reverse charge jenħtieġ li jkun soġġett għal rieżami regolari, għal riskju ta’ frodi pruvat, u 

għal proporzjonalità u li dawn il-miżuri jenħtieġ li jiffurmaw parti minn qafas usa’ u dejjem 

aktar diġitali tal-UE kontra l-frodi tal-VAT. 

Din il-proposta biex jiġu estiżi l-Artikoli 199a u 199b tad-Direttiva tal-VAT hija, għalhekk, 

fil-biċċa l-kbira konformi mas-sejbiet u r-rakkomandazzjonijiet tal-istudju tal-EPRS. 

4. IMPLIKAZZJONIJIET BAĠITARJI 

Minħabba li din il-proposta testendi l-miżuri kontra l-frodi fil-qasam tal-VAT, mhux se 

jkollha implikazzjonijiet negattivi għall-baġit tal-Unjoni.  

2026/0292 (CNS) 

Proposta għal 

DIRETTIVA TAL-KUNSILL 

li temenda d-Direttiva 2006/112/KE rigward l-estensjoni tal-perjodu ta’ applikazzjoni 

tal-mekkaniżmu tar-reverse charge fakultattiv fir-rigward ta’ provvisti ta’ ċerti oġġetti 

u servizzi suxxettibbli għall-frodi u tal-Mekkaniżmu ta’ Reazzjoni Rapida kontra l-frodi 

tal-VAT 

IL-KUNSILL TAL-UNJONI EWROPEA, 

Wara li kkunsidra t-Trattat dwar il-Funzjonament tal-Unjoni Ewropea, u b’mod partikolari l-

Artikolu 113 tiegħu, 

Wara li kkunsidra l-proposta tal-Kummissjoni Ewropea, 

Wara li l-abbozz tal-att leġiżlattiv intbagħat lill-parlamenti nazzjonali, 

Wara li kkunsidra l-opinjoni tal-Parlament Ewropew1, 

Wara li kkunsidra l-opinjoni tal-Kumitat Ekonomiku u Soċjali Ewropew2, 

Filwaqt li jaġixxi skont proċedura leġiżlattiva speċjali, 

Billi: 

(1) Id-Direttiva tal-Kunsill 2006/112/KE3 tipprevedi li l-Istati Membri jużaw, fuq bażi 

fakultattiva, il-mekkaniżmu tar-reverse charge (RCM) għall-ħlas tat-taxxa fuq il-valur 

miżjud (VAT) fuq provvisti ta’ oġġetti u servizzi prestabbiliti li huma suxxettibbli 

għall-frodi, b’mod partikolari l-frodi Intra-Komunitarja b’Negozjant Nieqes (MTIC). 

L-RCM jippermetti lill-Istati Membri jinnominaw lir-riċevitur tal-provvisti tal-oġġetti 

jew tas-servizzi bħala l-persuna responsabbli għall-ħlas tal-VAT. Dik id-Direttiva 

tipprevedi wkoll l-użu tal-Mekkaniżmu ta’ Reazzjoni Rapida (QRM), li joffri 

proċedura aktar rapida lill-Istati Membri b’ċerti kundizzjonijiet stretti biex jintroduċu 

l-RCM f’kategoriji oħrajn, biex b’hekk jipprovdu rispons aktar adegwat u effettiv għal 

frodi għall-għarrieda u massiva. Il-perjodu tal-applikazzjoni taż-żewġ mekkaniżmi 

jiskadi fil-31 ta’ Diċembru 2026. 

(2) Fl-11 ta’ Marzu 2025, il-Kunsill adotta d-Direttiva (UE) 2025/5164 li, fost l-oħrajn, 

tistabbilixxi r-rekwiżiti ta’ rapportar diġitali għall-provvisti transfruntieri tal-oġġetti u 

tas-servizzi fl-Unjoni magħmulin bejn persuni taxxabbli. L-Istati Membri għandhom 

japplikaw il-miżuri nazzjonali li jittrasponu dawk ir-rekwiżiti mill-1 ta’ Lulju 2030 ’il 

quddiem. Ir-rekwiżiti jinvolvu l-użu ta’ sistema elettronika obbligatorja, inkluż 

fatturazzjoni elettronika għat-tranżazzjonijiet transfruntieri minn negozju għal 

 
1 ĠU C , , p. . 
2 ĠU C , , p. . 
3 Id-Direttiva tal-Kunsill 2006/112/KE tat-28 ta’ Novembru 2006 dwar is-sistema komuni ta’ taxxa fuq 

il-valur miżjud (ĠU L 347, 11.12.2006, p. 1, ELI: http://data.europa.eu/eli/dir/2006/112/oj). 
4 Id-Direttiva tal-Kunsill (UE) 2025/516 tal-11 ta’ Marzu 2025 li temenda d-Direttiva 2006/112/KE fir-

rigward tar-regoli tal-VAT għall-era diġitali (ĠU L, 2025/516, 25.03.2025, ELI: 

http://data.europa.eu/eli/dir/2025/516/oj). 

http://data.europa.eu/eli/dir/2006/112/oj
http://data.europa.eu/eli/dir/2025/516/oj

negozju, ir-rapportar kważi fil-ħin reali, u t-trażmissjoni awtomatizzata tad-data, u 

jippermettu, pereżempju, il-kontroreferenzjar tad-data rrapportata fil-livell 

tranżazzjonali. Dawn jenħtieġ li jikkontribwixxu b’mod konsiderevoli għall-ġlieda 

kontra l-frodi MTIC. 

(3) Fis-6 ta’ Frar 2026, il-Kummissjoni bagħtet kwestjonarju lill-Istati Membri rigward l-

użu attwali tagħhom tal-RCM u l-fehmiet tagħhom dwar il-funzjonament u l-utilità tal-

RCM u tal-QRM bħala għodda kontra l-frodi. Mit-tweġibiet jidher li kważi l-Istati 

Membri kollha japplikaw l-RCM għal mill-inqas tip wieħed ta’ oġġett jew servizz, u li 

s-sistema għall-iskambju tal-kwoti tal-emissjonijiet tal-gassijiet serra hija l-aktar 

kategorija użata. Barra minn hekk, il-biċċa l-kbira tal-Istati Membri ddikjaraw li l-

RCM, kif applikat fit-territorju tagħhom, kien utli għall-ġlieda kontra l-frodi u huma 

tal-fehma li estensjoni tad-data tal-applikazzjoni tiegħu tkun utli. Huma tal-fehma 

wkoll li, għalkemm għad irid jintuża fil-prattika, il-QRM huwa utli bħala deterrent, 

peress li jippermetti lill-Kummissjoni tirreaġixxi malajr ħafna f’każ ta’ frodi tal-VAT 

għall-għarrieda u massiva. 

(4) L-RCM u l-QRM huma utli bħala miżuri temporanji u mmirati, u jekk jiskadu l-Istati 

Membri jkunu qed jiċċaħħdu minn għodod effiċjenti għall-ġlieda kontra l-frodi. 

Għalhekk, jenħtieġ li l-perjodu tal-applikazzjoni tal-RCM u tal-QRM jiġi estiż għal 

perjodu ta’ żmien limitat ieħor biex l-Istati Membri jkunu jistgħu jistabbilixxu r-

rekwiżiti ta’ rapportar diġitali transfruntier previsti fid-Direttiva tal-Kunsill (UE) 

2025/516 u jintroduċu jew jadattaw regoli domestiċi dwar il-fatturazzjoni elettronika. 

(5) Minħabba li l-objettiv ta’ din id-Direttiva, jiġifieri, iż-żamma ta’ għodod effiċjenti 

għall-ġlieda kontra l-frodi, ma jistax jintlaħaq b’mod suffiċjenti mill-Istati Membri, 

iżda minħabba l-effetti tal-azzjoni, jista’ jintlaħaq aħjar fil-livell tal-Unjoni, l-Unjoni 

tista’ tadotta miżuri, f’konformità mal-prinċipju tas-sussidjarjetà kif stabbilit fl-

Artikolu 5 tat-Trattat dwar l-Unjoni Ewropea. F’konformità mal-prinċipju tal-

proporzjonalità kif stabbilit f’dak l-Artikolu, din id-Direttiva ma tmurx lil hinn minn 

dak meħtieġ sabiex jintlaħqu dawk l-objettivi. 

(6) L-estensjoni mhi se jkollha l-ebda impatt negattiv fuq ir-riżorsi proprji tal-Unjoni li 

jinġabru mill-VAT. 

(7) Għalhekk, jenħtieġ li d-Direttiva 2006/112/KE tiġi emendata kif xieraq, 

ADOTTA DIN ID-DIRETTIVA: 

Artikolu 1 

Id-Direttiva 2006/112/KE hija emendata kif ġej: 

(1) fl-Artikolu 199a(1), il-formulazzjoni introduttorja hija sostitwita b’dan li ġej: 

“Sat-30 ta’ Ġunju 2030, l-Istati Membri jistgħu jipprevedu li l-persuna responsabbli 

għall-ħlas tal-VAT hija l-persuna taxxabbli li lilha jsiru kwalunkwe provvisti minn 

dawn li ġejjin:”; 

(2) fl-Artikolu 199b, il-paragrafu 6 huwa sostitwit b’dan li ġej: 

“6. Il-miżura speċjali tal-QRM kif prevista fil-paragrafu 1 għandha tapplika sat-30 

ta’ Ġunju 2030.”. 

Artikolu 2 

Din id-Direttiva għandha tidħol fis-seħħ fl-għoxrin jum wara dak tal-pubblikazzjoni tagħha 

f’Il-Ġurnal Uffiċjali tal-Unjoni Ewropea. 

Artikolu 3 

Din id-Direttiva hija indirizzata lill-Istati Membri. 

Magħmul fi Brussell, 

 Għall-Kunsill 

 Il-President 

